
Annotatsiya. Ushbu maqolada lingvistik ekspertizaning mustaqil soha sifatida shakllanishi, jahon va o’zbek tilshunosligida lingvistik ekspertiza tadqiqiga oid mulohazalar bayon etilgan. 

Аннотация. В данной статье изложены соображения, касающиеся становления лингвистической экспертизы как самостоятельной области, а также исследования изученности лингвистической экспертизы в мировом и узбекском языкознании. 

Abstract. This article outlines considerations regarding the formation of linguistic expertise as an independent field, as well as a study of the degree to which linguistic expertise is studied in world and Uzbek linguistics. 

Dunyo tilshunosligida XXI asr texnika-texnologiya asri bo‘lishi bilan birga turli xil fanlarning integratsiyalashuv bosqichini ham o‘z ichiga olgan davr hisoblanadi. Bugungi kunda tilshunoslik nazariyasining rivojlanib borishi bilan bir qatorda uning amaliy ahamiyati ham ortib bormoqda, chunki antroposentrizm nazariyasi asosida turli fanlarning kesishuvi va bir-biri bilan aloqasi yanada ortmoqda. Fanlar o‘rtasidagi to‘siqlar nisbiylik xarakterini kasb eta boshladi. Ushbu qarashlar negizida shakllanayotgan barcha tarmoqlarda inson manfaati va ehtiyojlarini birinchi o‘ringa qo‘yish dolzarblik kasb etadi. 
Bugungi kunda yurisprudensiya va tilshunoslik kesishgan nuqtada nazariyani amaliyotga bog‘lovchi tadqiqotlar maydoni jadallik bilan kengayib bormoqda. Huquqiy tilshunoslik, sud lingvistikasi, lingvistik ekspertiza kabi fanlararo ilmiy yo‘nalishlarning paydo bo‘lganligi buning isbotidir. Hozirda Rossiyada “yurislingvistika” yo‘nalishi jadal rivojlanmoqda. Jumladan, Barnaulda 1989-, 2000-, 2002-yillarda “Юрислингвистика: русский язык в его естественном и юридическом бытии” mavzusida xalqaro konferensiyalar o‘tkazilgan. Shuningdek, Rossiyada L. V. Zlatoustova “лингвокриминалистика”, G. K. Potapova “юридическое речеведение”, N. D. Golev “юрислингвистика”, M. V. Gorbanevskiy “лингвистическая экспертиза” va Y. I. Kalyashina “судебная лингвистика”va “судебное речеведение” sohalariga oid qator tadqiqotlar olib borishgan[1]. Shu jumladan, til shaxsi nazariyasi, lingvopersonologiya, shuningdek, fonetik va nutq portreti sohasida: G. I. Bogina, V. V. Vinogradova, S. G. Vorkachev, N. D. Goleva, V. I. Karasik, Y. N. Karaulova, V. P. Konetskaya, L. P. Krisina, S. V. Leorda, G. G. Matveeva, V. P. Neroznak, M. V. Panova, N. V. Saikova (Melnik), K. F. Sedov, E. F. Serebrennikova, O. V. Sirotinina; germenevtika yuzasidan: E. Gusserl, F. Shleyermaxer, M. Xaydegger, G. G. Gadamer, J. Habermas, G. P. Shchedrovitskiy, G. I. Bogin, N. F. Kryukova, I. V. Solovyeva, M. V. Oborina va boshqa olimlar tadqiqot olib borishgan. Jumladan, Ye. I. Kalyashinaning doktorlik dissertatsiyasi katta ilmiy-amaliy ahamiyatga ega. O‘zbekistonda sud nutqi umumiy notiqlik tarkibida o‘rganilgan. Jumladan, S. Inomxo‘jayev[2],B. O‘rinboyev, shuningdek, yuridik til, yuridik terminologiya masalalari bo‘yicha L. M. Boyko, M. Kasimova, G. Y. G‘ulomova, O. F. Tursunova, L. A. Karimova, Sh. N. Berdiyarov, Sh. N. Ko‘chimov, R. I. Mirzayev kabi olimlar tomonidan tadqiqotlar amalga oshirilgan. Yurtimizda olib borilayotgan bunday yangiliklarni jahon tilshunosligiga olib chiqish maqsadida Sh. Ko‘chimov tomonidan maxsus veb saytning yo‘lga qo‘yilganligi ham diqqatga sazovordir(http: //www.yurislingvistika.ukit.me). [3]
Bugungi kunga qadar O‘zbekistonda lingvistik ekspertiza va pragmatikaning kesishgan nuqtasida ilmiy tadqiqotlar yetarlicha amalga oshirilmagan. Bu masala rus tilshunosligida chuqur o‘rganilgan. Hatto Moskva davlat universitetining filologiya fakultetida “Sud lingvistikasi”, “Jinoyat psixologiyasi” fanlar negizida maxsus o‘qitiladi. Mamlakatimizda milliy lingvistik ekspertiza metodologiyasini yaratish O‘zbekiston Respublikasi Ichki ishlar vazirligi tomonidan Toshkent davlat o‘zbek tili va adabiyoti universitetiga buyurtma qilindi. Shu asosda professor B. Mengliyev tomonidan muammo ilmiy tadqiqotlar uchun tizimlashtirildi va nazariy hamda amaliy mavzular banki yaratildi[4]. Shu asosda olim rahbarligida “O‘zbek tilidagi shaxsiy yozishmalarda noadabiy unsurlarning hududiy xoslanishi” (D. To‘rayeva, 2022), “O‘zbek tili yozma matnlarini lingvistik ekspertiza qilish jarayoni, bosqichlari va metodlari” (K. Musulmonova, 2022), “Ilmiy matndagi sodda darak gaplarning mazmuniy o‘xshashligi va lingvistik modellari” (A. Murtazoyev, 2022), “Lingvistik ekspertiza uchun anonim matnlardagi noadabiy birliklarning shaxs yoshiga xoslanishini aniqlash” (S. Yoqubova, 2022) “O‘zbek tilidagi shaxsiy yozishmalarda ayollar nutqining xususiyatlari” (G. Hotamova, 2022), “O‘zbek tilidagi shaxsiy yozishmalarda noadabiy unsurlarning gender xoslanishi” (O. Xudoyberdiyeva, 2022),va “O‘zbek tilida ekstremistik matn kategoriyasi va avtorizatsiyasi” (A. Qurbonmurodov) mavzularida tadqiqotlar amalga oshirildi. 
Lingvistik ekspertizani amalga oshirishda lingvist-ekspertdan lingvistik bilimlar talab qilinadi va shu bilan birgalikda tilshunoslik bilan bog‘liq bo‘lgan pragmatikaning ham ahamiyati katta. Ko‘pchilik olimlar pragmatika tilshunoslik tarmog‘i emas, deb hisoblashadi, negaki tilshunoslikning barcha sohalari lingvistik bilimlarni o‘rganadi. Pragmatika esa lingvistik birliklarga subyektlarning munosabatini o‘raganadigan fandir. Shuning uchun ham lingvistik ekspertizada ham lingvistik bilimlar, ham pragmatik bilimlar ahamiyatli. 
Bugungi kunda savdo belgisi va mualliflik huquqining buzilishi, plagiat, “kod”langan logotip va yorliqlar, matn avtorizatsiyasi, haqorat, tuhmat mazmunidagi yozishmalar, davlat tuzumiga qarshi qaratilgan ekstremistik siyosiy xabarlarda so‘zning kontekstual ma’nosi, hatto alohida so‘zlarning yozilish ma’nosi va og‘zaki matnlar, elektron pochta xabarlari, ijtimoiy tarmoqlardagi “tvit”lar, kibir-jinoyatlarni fosh etish, o‘z joniga qasd qilish yozuvlari muallifligi, vasiyatnomalar va politsiyaga berilgan tortishuvli ayblovlar, ekstremistik ruhdagi murojaatlarning asl mohiyatini aniqlash, xulosa chiqarishda lingvistik ekspertizaning ahamiyati sezilarli darajada o‘sdi. Lingvistik ekspertiza dalillar asosida haqiqatni yuzaga chiqaradi. Biz bilamizki, WhatsApp, Facebook, Twitter, Instagram va Telegram tarmoqlari orqali insonlar o‘zaro muloqot qilishadi va bu jarayonda o‘z maqsadlarini ochiq-oydin yoki yashirin tarzda bayon etishadi. Bu jarayonda esa ularning maqsadi, istagi, amalga oshirgan ishi va boshqa shu turdagi faoliyatlari bilan birgalikda ijtimoiy toifasi, jinsi, yoshi, hududiy kelib chiqishi, kasbiga oid belgilar ham namoyon bo‘ladi. 
Bugungi kunda jahon ekspertizasida bir qancha yo‘llar bilan jinoyatchini aniqlash usullari kashf etilmoqda va bu quvonarli holdir. Jinoyatni aniqlashda deduktiv va induktiv metodlardan foydalanilmoqda. Deduktiv metodga ko‘ra umumiy gipotezalar asosida yaxlit xulosa chiqarish mumkin[5]. 
Umumiy metodlar uch guruhga bo‘linadi:
1) empirik tadqiqot metodlari (kuzatish, taqqoslash, o‘lchash, eksperiment);
2) nazariy tadqiqot metodlari (abstraktlikdan konkretlikka ko‘tarilish va boshqalar);
3) empirik va nazariy tadqiqot metodlari (analiz va sintez, induksiya va deduksiya, modellashtirish, abstraktlashtirish va boshqa[8]. 
Lingvistik ekspertizada har qanday metodni qo‘llashdan oldin u jinoyatning aynan mana shu turiga to‘g‘ri keladimi, matnlarni tahlil qilish jarayonida har bir birlikni alohida tahlil qilish to‘g‘rimi yoki umumiy mazmun asosida tahlil qilish maqsadga muvofiqmi, shu haqida o‘ylash lozim. Lingvistik ekspertiza jarayonida har bir yashirin ish oydinlashib boradi va bu ekspertning to‘g‘ri yo‘ldan borishiga bog‘liq. Matnni tahlil qilish jarayonida taqqoslash orqali konfliktli matnlar xarakteristikasini yaratish mumkin. Muayyan matnni tekshirishdan oldin kuzatishlar natijasida umumiy xulosalar chiqariladi. Xususan, ayollar nutqi, erkaklar nutqi, yosh toifalariga ko‘ra nutqning farqlanishi, hududiy xoslanishga ko‘ra nutqning farqlanishi kabi umumiy jihatlar aniqlashtirilganda matn muallifi haqidagi dastlabki fikrlar yuzaga keladi[7]. Yuqoridagi tahlillarga tayangan holatda gender, yosh xususiyatlari, hududiy o‘ziga xosliklar bo‘yicha xulosalar beriladi va yakuniy qaror qabul qilinadi. 
Hozirgi kunda taqqoslash usuli qo‘lyozma matnlarni tahlil qilishda qo‘llanadigan eng ommabop usul hisoblanadi. Lingvistik ekspertiza jarayonida diqqatni qaratish kerak bo‘lgan eng muhim holatlar bu avvalo, har bir ishni amalga oshirishda izchillikka ahamiyat berish, ikkinchidan, har bir til birligining xususiyatlariga e’tibor berish va u bilan bog‘liq bo‘lgan boshqa sohalarni uyg‘unlikda tushuna olish, ishning turiga qarab to‘g‘ri tahlil metodini tanlay bilishdir. Bu haqda tadqiqotchi D. Otajonova shunday xulosa qiladi: “Sud lingvistik ekspertizasini o‘tkazishga doir yagona talablarning mavjud emasligi bilan bog‘liq muammolar barcha sud bosqichlarida yagona tadqiqot metodikalarini ishlab chiqish zarurligini ko‘rsatadi. Lingvistik tahlilning umumiy tamoyillari va xususiy usullarini joriy etish, ayniqsa ziddiyatli nutqiy vaziyatlarni standartlashtirilgan baholash orqali ekspert xulosalarining da’vogarlar va javobgarlar uchun tushunarli bo‘lishiga va sud lingvisti sifatida mutaxassis malakasining shakllanishiga xizmat qiladi” [Otajonova,5-25]. 
Bugungi kunda Lingvistik ekspertiza sohasi rivoji uchun tegishli metodik tavsiyalarni ishlab chiqish va amaliyotga tatbiq etish tilshunosligimiz oldida turgan ustuvor vazifalardan biridir. 

